
L-Art ta’ Xuxa

Alex Mizzi

Missieri, Alla jaħfirlu, dejjem stinka għalina, imma kultant ngħid 
m’għarafx id-dinja. Għax kieku għarafha, kieku forsi llum qegħdin mod ieħor. 
Moħħu, għan-negozju, kien itih. U allaħares ma kienx hekk. Kieku kif kien se 
jrabbi tlett itfal b’paga ta’ skrivan tal-Gvern u jara li qatt ma jonqosna xejn? 
Għalkemm forsi meta kellna l-iktar bżonn, l-affarijiet ma kinux baqgħu bħal 
qabel.

Kien beda fis-sittinijiet. Għamel ħbieb ma’ bennej li kien wiret xebgħa 
għelieqi li dak iż-żmien kienu jiswew ftit xelini l-qasba u beda n-negozju miegħu. 
Missieri l-moħħ, u Grezzju l-idejn. U minn dar dawru oħra u minn oħra tnejn. 
Sakemm spiċċaw li anki xi blokka flettijiet bdew jibnu flimkien u jbigħuha 
lill-barranin, l-iktar Ingliżi. ‘Ġieli anki fuq il-pjanta kont inbigħ u mingħajr qatt 
m’għamilt sold dejn mal-bank,’ kien jiftaħar missieri. Imbagħad, meta t-tfal 
ta’ Grezzju kienu laħqulu u setgħu jaqdfu għal rashom fin-negozju, missieri 
u Grezzju ftehmu li jaqsmu, avolja kienu baqgħu ħbieb sal-mewt. Imbagħad 
niftakar missieri beda jixtri l-irziezet. Jixtrihom bi ftit mijiet u jbigħhom lill-
Ingliżi bl-eluf. Dak li għalina dak iż-żmien ma kellux valur, għal ħaddieħor 
kien jiswa d-deheb, u kellhom jgħaddu ħafna snin biex aħna bdejna napprezzaw 
dak li kien tagħna u li ħaddieħor kien beda jogħxa fuqu ferm qabilna. 

U missieri tant kien sejjer tajjeb li l-kelma ġriet u l-bdiewa u r-raħħala 
nfushom kienu jmorru jfittxuh biex joffrulu xi razzett jew għalqa li kienu 
jkunu jridu jneħħu. Min għax għeja, min għax it-tfal ma ridux jafu, min għax 

kien se jżewweġ xi tifla u kellu bżonn il-flus, u sejrin. U missieri qatt ma qal 
le lil ħadd. U jien daqsxejn ta’ tifel niġri miegħu għand in-nutara biex jiffirma 
l-konvenji u l-kuntratti, għax dejjem lili kien jieħu, biex forsi jserraħ ftit ’il 
ommi minn tlieta jiġru ma’ saqajha. Saħansitra tant kien beda jsir kunfidenti 
li ġieli anki xtara mingħajr ma mar fuq il-post għax inzerta jaf lill-bejjiegħ. 
Imma naħseb li l-iktar l-iktar li kien jissogra jagħmel hekk kien għax kien ikun 
moħħu mistrieħ li jixtri x’jixtri kien se jirnexxilu jirranġah ftit, jew jibni fuqu 
u jerġa’ jbigħu ftit wara bi qligħ tajjeb mingħajr wisq tbatija.

Imbagħad darba xtara biċċa art kbira, xagħri. Naħseb kien fiha mal-
għoxrin tomna jekk mhux iżjed. Kont iġġib Għar Lapsi u Filfla taħtek. L-Art 
ta’ Xuxa konna nsibuha. Kien xtraha bi ftit flus u tgħidx kemm kien ferħan 
meta akkwistaha. ‘Jekk jirnexxili l’għandi f’rasi, miljunarji nagħmilkom,’ 
kien spiss jgħidilna. U ommi tberraq minn taħt għax dejjem kienet tibża’ li 
fl-aħħar missieri kien se jieħu xi falza stikka u nitilfu kulma kellna jekk ma 
nispiċċawx fid-dejn ukoll!   

Darba minnhom narawh dieħel fil-kċina b’xi pjanti tal-bini rrumblati. 
Għajjat ’il ommi ħdejna u fetaħ ir-romblu fuq il-mejda. Fuq l-Art ta’ Xuxa 
kien applika għall-permess biex jibni lukanda! Niftakar ommi kienet se tmut.  

‘U le, jien mhux se nibniha, għalissa tinkwetax. L-aqwa li jkollna l-permess. 
Imbagħad, meta jkun il-waqt nibnuha, tibżax. M’għandniex għaġla.’  

Għax fil-verità l-affarijiet dak iż-żmien ma kinux sejrin tajjeb bħal qabel. 
Fis-sebgħinijiet ħafna mill-Ingliżi li kienu ġew jirtiraw Malta kienu beżgħu 
minn Mintoff u ddeċidew li jbigħu kollox u jitilqu lura lejn pajjiżhom. U dawk 
li riedu jitilqu malajr bdew ibigħu bix-xejn. U dan kien affettwa ħażin lis-suq 
tal-bini u naturalment lil missieri li, biex ibigħ xi ħaġa milli kellu, issa kienu 
jridu jgħaddu x-xhur u jkollu jċarrat fil-prezz. Imma biż-żmien u bil-mod il-mod 
l-affarijiet bdew jirpiljaw u missieri reġa’ beda joħlom bil-lukanda. Għalkemm 
did-darba, ried jew ma riedx, kien se jkollu jdaħħal il-bank. Imma ma ħabbilx 
rasu għax kien konvint li l-proġett li kien faqqas f’rasu kien se jkun suċċess. 
Il-kalkoli tiegħu kien għamilhom u kien għamilhom sew. Imma meta ġie biex 
jifformalizza l-affarijiet, sab li l-permess tal-bini tal-lukanda kien skada u kellu 
bżonn japplika lill-awtoritajiet biex jerġgħu jġedduhulu. ‘Formalità,’ kien qallu 
l-perit. Imma fil-fatt ma kienet formalità xejn.  

In-nies kienu nbidlu u l-policies qalu li kienu nbidlu wkoll u t-tiġdid tal-
permess ġie rrifjutat. Skont missieri, xi ħadd li kien qrib iċ-ċrieki tal-poter 
kien mar sabu u sefsiflu f’widnejh x’kellu jagħmel biex il-permess joħroġ. 
Imma hu ma riedx ipaxxihom. U hemm bdiet battalja sħiħa li kellha tieħu 

għexieren ta’ snin u magħha tieħu saħħet, biex ma ngħidx ħajjet missieri, li 
kien ipprova kull mezz biex jieħu dak li deherlu li kien tiegħu bi dritt. Meta 
baqa’ tiela’ s’għand l-ogħla awtoritajiet tal-pajjiż u baqa’ b’xiber imnieħer, 
fittex il-ġustizzja fil-qrati. Imma hemmhekk, kulma rnexxielu jagħmel kien 
li jidħol f’labirint mudlam ta’ avukati u dokumenti, ġiri u taħbit, argumenti u 
kontroargumenti, provi u evidenzi, seduti differiti u spejjeż bla tarf. Sadattant 
isem missieri kien ġie ttimbrat, u kull permess tal-bini li kien japplika għalih 
kien jiġi rrifjutat. Tant li fl-aħħar kien qata’ qalbu u żarma min-negozju li tant 
kien iħobb. Lil missieri kienu ħadulu r-ruħ u ħallewlu l-qafas mixrub ta’ dak 
li xi darba kien sħiħ.  

Imbagħad biex tara l-ironija tal-ħajja, ftit qabel ma miet, inqatgħet xi 
kawża u rebaħ ħamest elef ewro għal xi danni li kien sofra. Ma nafx kif kienet 
eżatt. Jalla jalla jekk hux minħabba t-tul esaġerat li kienet damet għaddejja 
l-kawża. Ma nafx. Imma l-permess kien baqa’ mingħajru anki jekk illum il-
bini kien baqa’ nieżel mill-qalba ta’ dak li darba kien raħal ċkejken sa, tista’ 
tgħid, ftit metri ’l bogħod mill-art tagħna. Imma l-biċċa tagħna baqgħet ma 
tistax tinbena, minħabba xi teknikalità assurda. U kultant hekk ngħid. Ngħid 
forsi għamel ħażin missieri li baqa’ jwebbes rasu, avolja kellu raġun. Għax 
hu mar minn taħt. Mur sarraf ir-raġun. Hux skont hu riedu sehemhom? Riedu 
terz bi sħab kien jgħid? U terz bi sħab kont intihom. Almenu kien jibqagħli 
żewġ terzi u probabbilment illum konna nkunu veru miljunarji bħalma kien 
ħolom għalina darba...

Imma mbagħad inħares lejn it-tfal tat-tifla jilagħbu ferħanin f’waħda mill-ftit 
biċċiet art li baqa’ mhux mibnija fl-inħawi – l-Art ta’ Xuxa – u narahom ifittxu 
l-bebbux, jaqtgħu l-qarsu, jilagħbu bir-rota jew jiġru wara xulxin b’tinbix u 
nkejja tat-tfal, u nibda naħseb. U nibda nġib quddiem għajnejja kemm iltqajna 
hemm jiena u ħuti b’uliedna meta kienu għadhom żgħar il-Ħadd waranofsinhar 
u kemm-il barbecue għamilna u kemm-il logħba futbol lgħabna u kemm 
tmegħikna mal-art u ssuttajna ’l xulxin bit-tub u kemm-il ħalba xita qabditna u 
aħna niġru għall-kenn lejn il-kamra fejn konna nsajru t-te u naqsmu bejnietna 
s-sandwiches u l-kejk li nkunu ġibna magħna u ngħid...

X’hemm xi tgħid, ibni, x’hemm xi tgħid...! Qatgħa assassini, dak li huma. 
Assassini. Intihulhom it-terz! Ara kemm kienet ġejja sabiħa. Fejn huma l-pjanti? 
Mur ġibhomli ftit mill-kexxun tal-iskrivanija. Hemm ara x’binja kien ħa jkollna...

‘Imxi ħa mmorru, ħi, għax sar il-ħin u daqt tiġi l-mummy mix-xogħol.’
‘Nannu, għada ħa nerġgħu niġu nilagħbu hawn?’


